
[bookmark: _GoBack] Հոդված 1. Վարչական իրավախախտումների վերաբերյալ Հայաստանի Հանրապետության 1985 թվականի դեկտեմբերի 6-ի օրենսգրքի (այսուհետ՝ Օրենսգիրք) 189․17-րդ հոդվածի․
1)  5-րդ մասը ուժը կորցրած ճանաչել.
2) 6-րդ մասի «Տեղեկատվական համակարգերում անձնական տվյալները մշակելու անվտանգությունն ապահովելուն ներկայացվող պահանջները»  բառերը հանել։

 Հոդված 2. Օրենսգիքը լրացնել նոր 189․29-րդ հոդվածով՝ հետևյալ բովանդակությամբ.
«ՀՈԴՎԱԾ 189․29. Հանրային տեղեկատվության մասին» օրենքով սահմանված պահանջները խախտելը
1․ Տեղեկատվություն տնօրինողների կողմից առանց օրենքով նախատեսված հիմքի տեղեկատվության հարցմանը չպատասխանելը.
առաջացնում է տուգանքի նշանակում` սահմանված նվազագույն աշխատավարձի հարյուրապատիկից մինչև երկուհարյուրապատիկի չափով:
2․ Տեղեկատվություն տնօրինողների կողմից տեղեկատվության հարցմանը սահմանված ժամկետում չպատասխանելը կամ տեղեկատվության տրամադրման հարցմանը սահմանված կարգով չպատասխանելը կամ տեղեկատվության տրամադրման հարցումը սահմանված կարգով չմշակելը.
առաջացնում է տուգանքի նշանակում` սահմանված նվազագույն աշխատավարձի հիսունապատիկից մինչև հարյուրապատիկի չափով:
3․ Օրենքով նման պարտավորություն ունեցող տեղեկատվություն տնօրինողների կողմից պաշտոնական վեբ-կայքի պահպանումն ու սպասարկումը սահմանված կարգով չապահովելը.
առաջացնում է տուգանքի նշանակում` սահմանված նվազագույն աշխատավարձի հարյուրապատիկից մինչև երկուհարյուրապատիկի չափով:
4․ Տեղեկատվություն տնօրինողների կողմից առանց օրենքով նախատեսված հիմքի տեղեկատվության հասանելիության սահմանափակումը կամ օրենքով նախատեսված հիմքերի առկայության դեպքում տեղեկատվության հասանելիությունը չսահմանափակելը,  եթե տվյալ արարքը չի պարունակում հանցագործության հատկանիշներ` 
առաջացնում է տուգանքի նշանակում` սահմանված նվազագույն աշխատավարձի երկուհարյուրապատիկից մինչև հինգհարյուրապատիկի չափով:
5․ Տեղեկատվություն տնօրինողի կողմից տեղեկատվության հրապարակումը, որի նկատմամբ հասանելիության սահմանափակումներ սահմանվել են օրենքով կամ օրենքի հիման վրա ընդունված իրավական ակտերով,  եթե տվյալ արարքը չի պարունակում հանցագործության հատկանիշներ` 
առաջացնում է տուգանքի նշանակում` սահմանված նվազագույն աշխատավարձի երեքհարյուրապատիկից մինչև հինգհարյուրապատիկի չափով:
6․  Տեղեկատվական համակարգերում անձնական տվյալները մշակելու անվտանգությունն ապահովելուն ներկայացվող միջոցառումներ չիրականացնելը կամ պահանջները չապահովելը կամ խախտելը, եթե տվյալ արարքը չի հանգեցրել անձնական տվյալների արտահոսքի և չի պարունակում հանցագործության հատկանիշներ` 
առաջացնում է տուգանքի նշանակում` սահմանված նվազագույն աշխատավարձի հարյուրապատիկից մինչև երկուհարյուրապատիկի չափով:
Նույն արարքը, որը հանգեցրել է անձնական տվյալների արտահոսքի, եթե այն չի պարունակում հանցագործության հատկանիշներ՝
առաջացնում է տուգանքի նշանակում` սահմանված նվազագույն աշխատավարձի չորսհարյուրապատիկից մինչև վեցհարյուրապատիկի չափով:
7․ Պետական տեղեկատվական համակարգում /ներառյալ տեղեկատվական շտեմարանները/ տվյալների մշակման, կառավարման, տեղեկատվական համակարգերի անվտանգության միջոցների կիրառման և տեղեկատվական համակարգերի տվյալների փոխանակման շերտի օրենքով և այլ իրավական ակտերով սահմանված պահանջները խախտելը, եթե տվյալ արարքը չի պարունակում հանցագործության հատկանիշներ՝
առաջացնում է տուգանքի նշանակում` սահմանված նվազագույն աշխատավարձի չորսհարյուրապատիկից մինչև հինգհարյուրապատիկի չափով:
8․ Տվյալների շտեմարանների ստեղծման, ներդրման, շահագործման, պահպանման, վերակազմավորման կամ դադարեցման օրենքով և այլ իրավական ակտերով սահմանված պահանջները խախտելը, եթե տվյալ արարքը չի պարունակում հանցագործության հատկանիշներ՝ 
առաջացնում է տուգանքի նշանակում` սահմանված նվազագույն աշխատավարձի երեքհարյուրապատիկից մինչև հինգհարյուրապատիկի չափով:

Հոդված 3. Սույն օրենքն ուժի մեջ է մտնում պաշտոնական հրապարակմանը հաջորդող օրվանից:
